BLUD I DRUGE SPOLNE OPASNOSTI

Hvala Allahu, dž.š., Gospodaru svih svjetova. Neka su salavat i selam na Poslanika Muhammeda, a.s., njegovu časnu porodicu i sve sljedbenike.

Braćo moja u Islamu! Prošlog petka smo rekli da je jedna od odlika robova Milostivog da oni ''ne čine blud'' (El-Furkan, 68.). U vezi s tim, danas ćemo, akobogda, čuti šta je to blud, koje su opasnosti njegovog činjenja i šta treba raditi kako bi se izbjeglo njegovo činjenje. Mi smo se, inače, ove teme već malo dotakli kada smo govorili o prisutnosti bluda kod naše omladine, a danas ćemo govoriti općenito o prisutnosti bluda u našem životu.

Pod bludom ljudi najčešće podrazumijevaju vanbračni spolni odnos između muškarca i žene. Ta definicija jeste tačna, ali nije potpuna. Kur'anski pojam ''Ez-Zina'' obuhvata i blud, ali i sve one radnje koje direktno vode ka bludu, kao što su: osamljivanje sa osobom koja nije bliža rodbina, zatim njeno dodirivanje i ljubljenje, te gledanje u njena stidna mjesta, kao i sve one radnje koje indirektno vode ka bludu, kao što su: gledanje pornografskih sadržaja, praćenje intimnih oglasa u medijima i zavođenje besramnim razgovorima. 
Ovo potvrđuju i riječi Poslanika, a.s.: ''Blud očiju je pogled, blud jezika je govor, blud ruku je dodir, blud nogu je hod, blud ušiju je slušanje. Duša želi i žudi, a spolni organ to potvrđuje ili negira.''
Eh sada! Slušajući savjete prokletog šejtana i gledajući očima modernog evropskog čovjeka, blud izgleda lijep, prelijep. Čovjeku prorade strasti, što je prirodno, i on ih zadovolji, što je prirodno, ali to učini na način da pri tome nema nikakve obaveze ili odgovornosti. Eh, to, Boga mi, nije prirodno. Zašto? Zato što taj način zadovoljavanja strasti vodi ka uništavanju i svoga, ali i tuđeg, zdravlja, života, morala, vjere, braka, porodice, potomstva i, samim tim, društva kao cjeline. Od kud čovjeku pravo da uništi svoj život?! Pogotovo, od kud čovjeku pravo da uništi tuđi život?! 
Eto, zato je Uzvišeni Allah zabranio blud. I ne samo blud, nego i sve radnje koje vode ka bludu. Rekao je: ''Nemojte se ni približiti bludu (a kamoli ga učiniti)! Zaista je on razvrat i loš put!'' (El-Isra', 32.)
I zato je Uzvišeni Allah najavio dunjalučku kaznu, to jest, bičevanje (En-Nur, 2.) i dvostruku patnju u Džehennemu onima koji budu činili blud (El-Furkan, 69.), a Poslanik, a.s., im je najavio bijedu na Dunjaluku, rekavši: ''Blud čovjeka čini siromašnim.''
I zato je Uzvišeni Allah dao upustva kako da se izbjegne blud, a to su: obavljanje namaza (El-Ankebut, 45.), obaranje pogleda i pokrivanje stidnih mjesta (En-Nur, 30-31.), te izbjegavanje osamljivanja sa osobama koje nisu bliža rodbina (El-Ahzab, 53.). 
Braćo draga! Islam je vjera fitreta (prirode), a i čovjek je biće fitreta. I da bi ostao u prirodi (u Islamu), čovjek mora da se ponaša prirodno. Blud je neprirodna stvar i zato ga Islam zabranjuje. A kada Islam nešto zabranjuje, onda on daje i alternativu. 
Poslanik, a.s., je rekao: ''Omladino, ko je od vas u mogućnosti, neka se oženi. Tako će najbolje sačuvati svoj pogled i spolni organ. A ko nije u mogućnosti da se oženi, neka posti, pa će ga post iscrpiti.''

Dakle, alternativa za blud onome ko ne može da se oženi jeste post, to jest, stišavanje strasti, a onome ko može da se oženi alternativa je brak, to jest, redovni intimni odnosi, koji će smiriti muškarca (Er-Rum, 21.). Jer, ako muškarac ne nađe smiraj u svojoj kući, onda će ga tražiti izvan kuće. Zato je Poslanik, a.s., žestoko zaprijetio onoj ženi, koja bez opravdanog razloga izbjegava intimni odnos sa svojim mužem: ''Kada čovjek pozove svoju suprugu u postelju a ona odbije da se odazove, meleki je proklinju sve dok ne osvane.'' U drugom hadisu stoji: ''Tako mi Onoga u čijoj je ruci moja duša, kad muž pozove svoju suprugu u postelju, a ona ga odbije, Onaj na nebesima bude srdit na nju, sve dok se muž ne odljuti.'' Zato, oprez, braćo moja! I znajte da ovo pravilo važi i obrnuto, ako supruga pozove muža na intimni odnos, a on je odbije. Jer onda će ona otići iz kuće u belaj.
Na kraju mi još dozvolite da vas upozorim na neke spolne opasnosti, koje mogu nastati i tokom bluda, ali i tokom normalnih intimnih odnosa. 
Blud je uzročnik pojave i prijenosa raznih bolesti, među kojima je svakako najpoznatija Sida (Aids). Pored nje još se javljaju i triper (kapavac), mehki čankir (bolni čir), sifilis, tuberkuloza, te hepatitis B i C. Ove bolesti nanose velike bolove oboljelim osobama, a neke od njih su vrlo često i smrtonosne. (Raspitajte se o njima!)
Sljedeća opasnost jeste upotreba prezervativa (kondoma). Oni se reklamiraju kao sredstvo sigurne zaštite od navedenih bolesti, što neke ljude još više podstiče na blud. Međutim, te reklame lažu. Dokazano je da prezervativi ne samo da nisu zaštita, nego čak pospješuju prijenos bolesti i uzrokuju nastanak nekih bolesti, kao što je rak materice. 
Ovdje još moram spomenuti opasnosti koje sa sobom nose (ugradnja) spirale i anti-bejbi pilule kao sredstva protiv trudnoće. Spirala izaziva gnojenja u materici, jajovodima i trbušnoj šupljini, zatim krvarenja, bolove, slabokrvnost, kao i druge probleme, dok anti-bejbi pilule izazivaju pojavu raka prsa, kože i materice, zatim moždane i srčane udare, emboliju, oštećenje jetre i vidnog živca i još neke druge probleme. 
Zato, braćo moja! Bježite od bluda! Uživajte u normalnim intimnim odnosima sa svojim suprugama! I pazite na zdravlje svojih supruga!
Molim Dragog Allaha da nas uputi na Pravi put i oprosti nam naše grijehe. Amin.
